
So kaokitokit, paras odi na btad o taw odi na shay’ a lagid o gii mangangarapan diriso ko poso odi na otk a daa kaosar sa manga katharo. So kalapiyat ko ma’ana golalan ko kaokitokit, parangay, btad ago masosowa. Phoon ko giyoto a ma’ana, na so kakhasaboti ko thoma, so kasagdaan, so kapamakaiktiyar, so ibarat a phlidasan ago  so gii mangondoy ko kanggalbk sa antonaa i mapiya. 
So basa iran a langowan a manga kaadn — a siran na galbk a parahiyasan — na phakitanodan ko manga taw a gii tafakkur so Sâni’ iran sii ko masosowa, btad ago kaokitokit iran. Na lagid anan mambo, omani Muslim na patot a ipaki-iilay niyan so katatarotop o Islam golalan ko parangay,  mapiya a ahlak ago gowagowai, a siran a manga ‘amal as-sâlih. Na skaniyan i daa lawan iyan a mabagr a tablîgh ago thoma a golalan ko gowagowai ago basa iran a kaadn.

